
Behean sinatzen duten talde parlamentarioek, Legebiltzarreko Erregelamenduan xedatzen denaren babesean, honako mozio hau aurkezten dute, Memoria eta Bizikidetzako, Kanpo Ekintzako eta Euskarako Batzordean presako prozeduraren bidez eztabaidatu eta bozkatzeko: 
Zioen azalpena 
1936ko uztailaren 18ko estatu-kolpeak asmotan izan zuen II. Errepublikako erakunde hautetsiak eta orotariko askatasun demokratiko, nazional eta sozialak bertan behera uztea, bai eta modu bereizgabe eta masiboan zapaltzea ere Errepublika aldezten zuten alderdi, sindikatu eta gizarte-entitateen kideak. Horren ondorioak izan ziren 1936-1939ko gerra, eta jarraian egin zen errepresioa, zeinean giza eskubideen edonolako urraketak eta gizateriaren aurkako krimenak gauzatu baitzituen gudaroste kolpe-egileak:  atxiloketak, torturak, espetxeratzeak, erailketak, desagerrarazpenak... 
Testuinguru horretan, ehunka mila pertsona (borrokalari ohiak, disidente politikoak...) kontzentrazio- eta lan-esparruetan giltzapetuak izan ziren. Bilatzen zena zen populazio bentzutuari zigor politiko bat pairaraztea, zenbait urtez askatasuna kentzea, terrorearen bidezko erregimen bat indartzea eta esklabotza-baldintzetan eginiko lan bat probestea Estatu frankistaren beraren eta horri sostengu eman zioten zenbait enpresa garrantzitsuren mesedetan. 
Igari-Bidankoze-Erronkari errepidea, Zaraitzu eta Erronkari ibarrak elkartzekoa, izan zen obra horietako bat. Bertan, 1939tik 1941era bitartean 2.000 preso antifrankista baino gehiagok jardun zuten, Estatuaren lurralde osotik etorrita, hasiera batean Langile Batailoi deiturikoetan taldekatuta eta, gero, Langile Soldaduen Diziplina-batailoietan, agintepean egonik Presoen Kontzentrazio-esparruen Ikuskaritzarekiko eta Kontzentrazio-esparruen eta Diziplina-batailoien Burutzarekiko.
Aipatu kontzentrazio-tokiko lan- eta bizi-baldintzak gogorkeria eta ankerkeria gailenekoak izan ziren: elikadura ezin okerragoa, janzki zarpailak, osasun-baldintza deitoragarriak, neguko hotz izugarria, presoak zaintzearen ardura zuten militarrengandiko agresio, zigor eta jipoiak, epaiketarik gabeko exekuzioak, eritasunen ondoriozko heriotzak... Horrek guztiak tankeratu zuen inolako zalantzarik gabe giza eta lan-esklabotzako bizibidetzat jo daitekeen bat. 
Gai honetan indarrean dagoen nazioarteko araudiak (gerra-presoei buruzko Genevako 1949ko III. eta IV. Hitzarmenak; 1966ko abenduko Eskubide Zibilen eta Politikoen Nazioarteko Itunaren 8. artikulua; Giza Eskubideen Europako Hitzarmena, 1976ko martxokoa; Bortxazko Lanei buruzko Hitzarmena, 2006ko ekainekoa, LANE-Lanaren Nazioarteko Erakundearena...) jokabide horiek jotzen eta zehatzen ditu gizateriaren aurkako gerra-krimenezko testuinguru batean frankismoak eginiko delitu larritzat. 
Espainiako Estatuan, Memoria Demokratikoari buruzko urriaren 19ko 20/2022 Lege onetsi berriak, 3. artikuluko 1. apartatuan, esanbidez kalifikatzen du biktimatzat "kalte fisiko, moral edo psikologikoa, ondare-kalteak edo bere oinarrizko eskubideen funtsezko narriadura jasan dituen pertsona oro, giza eskubideei buruzko nazioarteko arauen eta nazioarteko zuzenbide humanitarioaren urraketa diren egiteen edo ez-egiteen ondorioz jasan ere", eta berariaz jasotzen ditu halakotzat (3. artikulua, 1. c apartatua) "kontzentrazio-esparruetan, espetxe-kolonia militarizatuetan... bortxazko lanak jasan zituzten edo horietan barneratuak izan ziren pertsonak".
Nafarroari dagokionez, bertako lurraldean kokatu zen-eta Igari-Bidankoze-Erronkariko kontzentrazio-tokia, Erkidegoko Gobernuak, Nafarroako Memoria Historikoaren Tokiei buruzko abenduaren 26ko 29/2018 Foru Legeak xedatuari jarraikiz, Erabaki bat hartu du, 2019ko apirilaren 25ekoa, Igaritik Bidankozerako errepideko Memoriala Nafarroako Memoria Historikoaren toki deklaratzen duena. Horrek esan nahi du, legearen beraren arabera (2. artikulua, 1. apartatua), aitortzen dela ezen espazio horretan "garrantzi bereziko gertaerak izan" zirela, "1936ko kolpe militarraren eta ondoko errepresio frankistaren ondorioz herritarren kontra erabilitako errepresioarekin eta bortxakeriarekin lotutakoak".
Aurreko horretan guztian oinarri hartuta, Nafarroako Igari-Bidankoze-Erronkariko kontzentrazio-tokian lan egindako eta bertan inposaturiko giza eta lan-esklabotzako baldintzak, errepresioa eta zigorra jasandako zenbait pertsonaren senitartekoek kereila bat aurkeztu dute, gaur egun Nafarroako Probintzia Auzitegian izapidetua, non eskatzen baita egoki diren zigor-arloko ikerketa-eginbideei ekin dakiela, azaldutako gertakariak gizateriaren aurkako krimen deklaratuak izan daitezen. 
Aipatu kereilak Nafarroako indar sindikal guztien sostengua izan du (CCOO, CGT, ELA, EHNE, ESK, LAB, UGT, STEILAS eta SOLIDARI), bai eta dozena bat udalena, non bizi baitira aipatu errepidean lan egin zuten preso batzuen senitarteko kereila-jartzaileak: Berriz, Bakio, Berango, Gernika, Laudio, Lezama, Portugalete, Erronkari, Zaraitzu Ibarreko Batzarra, Santurtzi, Uztarroze, Zaraitzu eta Zumaia. 
Hori guztia dela-eta, ondoko erabaki proposamena aurkezten dugu: 
Lehena.- Nafarroako Parlamentuak bere sostengua ematen dio Nafarroako Igari-Bidankoze-Erronkariko kontzentrazio-tokian giza eta lan-esklabotzako baldintzak, errepresioa eta zigorra jasandako zenbait pertsonaren senitartekoek aurkezturiko kereilari, zeinean eskatzen baita egoki diren zigor-arloko ikerketa-eginbideei ekin dakiela, gertakari haiek gizateriaren aurkako krimen deklaratuak izan daitezen. 
Bigarrena.- Erabaki hau helaraztea Nafarroako Probintzia Auzitegiari eta Buenos Aires-Argentinako 1. zenbakiko Epaitegi Federalari, zeinaren titularra, María Servini de Cubría andrea, frankismoaren krimenen aurkako "Argentinako kereila" deiturikoa izapidetzen ari baita. 

